
Brindisi 

mill-President Federali Joachim Gauck 

fl-okkażjoni taċ-ċena statali ospitata mill-President  

Marie-Louise Coleiro Preca 

fil-Palazz tal-Gran Mastru, il-Belt Valletta, Malta 

fid-29 ta’ April 2015 

Nibda billi nħares ftit lura: fis-16  ta’ Frar 1965, l-ewwel 

ambaxxatur Ġermaniż ippreżenta l-kredenzjali tiegħu hawnhekk fil-

kapitali taż-żagħżugħa Repubblika ta’ Malta. Ninsab kuntent ħafna li 

għandi din l-opportunità li nżur Malta issa, ħames deċennji wara, u li 

niftakar din il-ġurnata.  

Il-ħamsin sena ta’ relazzjonijiet diplomatiċi bejn Malta u l-

Ġermanja kienu storja ta’ suċċess. Dan għaliex ir-rabtiet tagħna kienu 

dejjem ibbażati fuq fiduċja reċiproka. Huma jibbenefikaw minn 

skambju politiku mill-qrib, speċjalment fi ħdan l-Unjoni Ewropea u 

integrazzjoni ekonomika dejjem iktar intensiva. 

Madankollu, ir-relazzjonijiet tajbin bejn iż-żewġ popli tagħna 

imorru iktar minn nofs seklu lura. Matul l-istorja rikka u vibranti 

tagħha, Malta kienet esposta għal firxa wiesgħa ta’ influwenzi: il-Griegi 

u l-Feniċi, ir-Rumani u l-Biżantini, l-Għarab u n-Normanni, il-Kavallieri 

tal-Ordni ta’ San Ġwann u l-Ingliżi – biex insemmu biss ftit. Malta 

għalhekk tista’ tiftaħar li għandha wirt kulturali uniku. Iż-żewġ pajjiżi 

tagħna huma relatati ma’ xulxin b’ elementi ta’ dan il-wirt, speċjalment 

l-influwenza Rumana u l-Ordni ta’ San Ġwann, li hija magħrufa u 

rispettata ħafna fil-Ġermanja.  

Madankollu, lanqas ma rrid ninsa li ftit ta’ snin ilu biss kien hemm 

gwerra fl-Ewropa – gwerra mibdija mill-Ġermanja. Il-poplu Malti sofra 

bħala riżultat tal-imblokk u l-bumbardamenti tal-Ġermanja u l-allejati 

tagħha. Għalhekk, jiena iktar milli grat għall-ħbiberija bejn Malta u l-

Ġermanja llum. 

Għal seba’ deċennji wara li spiċċat il-gwerra, Malta u l-Ġermanja 

għandhom relazzjoni mill-qrib bejniethom fl-Ewropa. L-Istati tagħna 

għandhom l-istess opinjoni dwar kwistjonijiet ewlenin ta’ politika 

Ewropea – speċjalment fil-kompiti ewlenin: Kif nistgħu ngħinu sabiex 

iż-żona tal-Ewro tiġi stabbilizzata? Kif nistgħu niżguraw iktar tkabbir u 

impjiegi fuq bażi sostenibbli fl-Ewropa? Fuq kollox fil-preżent, qed 

naffaċċjaw din il-mistoqsija: kif nistgħu ngħixu r-responsabbiltà 

Ewropea kondiviża tagħna lejn dawk li qed ifittxu refuġju mill-

persekuzzjoni u s-sofferenza li qed jaqsmu l-baħar Mediterran għall-

Ewropa? 

Ħaġa waħda hija ċerta: is-sħubija tal-Unjoni Ewropea hija 

prosperità kemm għall-Malta kif ukoll għall-Ġermanja, anke f’termini 

ekonomiċi. Illum, il-Ġermanja hija sieħeb kummerċjali ewlieni għal 

Malta. Pajjiżek igawdi minn reputazzjoni tajba bħala post ta’ 

investiment fost il-kumpaniji Ġermaniżi. Għal xi intrapriżi, Malta hija 

post ta’ manifattura ippruvat u fdat. Simbolu sabiħ tar-relazzjonijiet 

bejn Malta u l-Ġermanja jinsab f’ħafna mill-kmamar tas-sodda tat-tfal 

fl-Ewropa - fil-forma ta’ figurini tal-plastik popolari. Il-manifattur 

Ġermaniż tal-ġugarelli Playmobil ilu b’sit ta’ produzzjoni f’Malta għal 

erbgħin sena u huwa impjegatur ewlieni f’dan il-pajjiż.  

Għall-impjegaturi Ġermaniżi, it-taħriġ vokazzjonali huwa kruċjali 

għall-futur tagħhom. Ninsab konxju mill-interess ta’ Malta fis-sistema 

doppja tat-taħriġ vokazzjonali – li xi wħud minn dawn il-kumpaniji diġà 

daħħlu fil-prattika hawnhekk f’Malta – u ninsab kuntent dwar dan. 

Taħriġ vokazzjonali tajjeb – speċjalment wieħed li jippermetti lil dawk li 

jirċievu t-taħriġ biex jiksbu idea konkreta ħafna mill-bidu dwar ix-

xogħol ta’ kuljum – jipprepra liż-żgħażagħ għall-futur professjonali 

tagħhom, u għalhekk jipprovdilhom iċ-ċansijiet tal-ħajja. Għal dan, il-

kumpaniji jiksbu impjegati żgħażagħ b’ħiliet. Il-Ġermanja hija kuntenta 

ħafna li taqsam l-esperjenza tagħha f’dan il-qasam. Skambju bħal dan 

jista’ jressaq lill-pajjiżi tagħna iktar viċin. F’dan ir-rigward, nilqa’ 

b’sodisfazzjoni il-kontribut futur ta’ Malta lejn il-promozzjoni tat-

tagħlim tal-lingwa Ġermaniża. 

Permezz tal-pajsaġġ sabiħ tagħha, il-bajjiet bir-ramel u l-

irdumijiet, kif ukoll il-wirt kulturali rikk tagħha, Malta hija destinazzjoni 

attraenti u popolari għal ħafna Ġermaniżi. Diġà tkellimt dwar it-traċċi 

tal-istorja twila ta’ Malta, li hija partikolarment evidenti fl-arkitettura 

mill-isbaħ ta’ din il-Belt. Il-palazzi mibnija mill-Gran Mastri tal-Ordni ta’ 

San Ġwann, bħal dan, bix-xogħlijiet tal-arti prezzjużi tagħhom, huma 

marbutin mill-qrib ma’ Gerolamo Cassar u l-arkitetti kbar l-oħrajn 

kollha ta’ Malta. Ninsab kuntent ħafna li matul iż-żjara tiegħi għandi 

din l-opportunità li nara xi wħud minn dawn it-teżori. 

Waħda mill-karatteristiċi speċjali ta’ Malta huma d-dgħajjes tas-

sajd tipiċi fil-portijiet - il-Luzzi. L-għajnejn miżbugħin fuq il-pruwa 

tagħhom jidhru li qed iħarsu ’l quddiem lejn l-orizzont. Illum, flimkien 

magħkom ukoll nixtieq li nħares ’il quddiem u nistedinkom tingħaqdu 

miegħi fi brindisi għall-futur tas-sħubija bejn Malta u l-Ġermanja! 

  


